დამტკიცებულია
საქართველოს კომუნიკაციების ეროვნული
კომისიის 2016 წლის 08 დეკემბრის  N802/22 გადაწყვეტილებით

დანართი N1

კომისიის აპარატში მიმდინარე ორგანიზაციულ ცვლილებებთან დაკავშირებული საკითხების განმხილველი 
საკონკურსო-საატესტაციო კომისიის 

დებულება

მუხლი 1. დებულების მოქმედების სფერო 
1. წინამდებარე დებულება განსაზღვრავს სსიპ კომუნიკაციების ეროვნულ კომისიაში მოქმედი საკონკურსო-საატესტაციო კომისიის მუშაობის პრინციპებს, საქმიანობის ფარგლებს, ფუნქციებსა და მოვალეობებს და გადაწყვეტილებების მიღების პრინციპებსა და წესებს „საქართველოს კომუნიკაციების ეროვნული კომისიის აპარატის ორგანიზაციული ცვლილებების განხორციელებისა და კომისიის აპარატში დასაქმებულთა ატესტაციის წესის დამტკიცების თაობაზე” კომისიის 2016 წლის 23 სექტემბრის N652/22 გადაწყვეტილების შესაბამისად.

2. საკონკურსო-საატესტაციო კომისიის დებულება მოქმედებს ამ დებულებით განსაზღვრული ფუნქციების სრულად შესრულებამდე. 

მუხლი 2. ტერმინთა განმარტება

	კომისია
	სსიპ საქართველოს კომუნიკაციების ეროვნული კომისია;

	კომისიის თავმჯდომარე

	სსიპ საქართველოს კომუნიკაციების ეროვნული კომისიის თამჯდომარე;

	კომისიის აპარატი

	კომისიის 2010 წლის 24 მარტის N144/22 გადაწყვეტილებით დამტკიცებული საშტატო ნუსხის საფუძველზე კომისიის აპარატში დასაქმებულ პირთა ერთობლიობა;

	საკონკურსო-საატესტაციო კომისიის დებულება

	კომისიაში მოქმედი კომისიის აპარატში მიმდინარე ორგანიზაციულ ცვლილებებთან დაკავშირებული საკითხების განმხილველი 
საკონკურსო-საატესტაციო კომისიის დებულების დამტკიცების თაობაზე“  სსიპ საქართველოს კომუნიკაციების ეროვნული კომისიის შესაბამისი  გადაწყვეტილებით დამტკიცებული წინამდებარე დებულება;

	კომისიის მოქმედი დებულება

	კომისიის 2007 წლის 16 მარტის N3 დადგენილებით დამტკიცებული კომისიის დებულება;

	კომისიის ახალი დებულება

	„სსიპ საქართველოს კომუნიკაციების ეროვნული კომისიის დებულების დამტკიცების თაობაზე“ კომისიის 2016 წლის 1 მარტის N 22 დადგენილებით დამტკიცებული საქართველოს კომუნიკაციების ეროვნული კომისიის დებულება;

	ახალი საშტატო ნუსხა

	„სსიპ საქართველოს კომუნიკაციების ეროვნული კომისიის აპარატის გრაფიკული სტრუქტურისა და საშტატო ნუსხის დამტკიცების თაობაზე“ კომისიის 2016 წლის 27 ოქტომბრის 708/22 გადაწყვეტილებით დამტკიცებული კომისიის აპარატის საშტატო ნუსხა;

	მოქმედი საშტატო ნუსხა

	„სსიპ კომუნიკაციების ეროვნული კომისიის აპარატის საშტატო ნუსხის დამტკიცების თაობაზე“ კომისიის 2010 წლის 22 მარტის N144/22 გადაწყვეტილებით დამტკიცებული კომისიის აპარატის საშტატო ნუსხა;

	საკონკურსო-საატესტაციო კომისია

	„სსიპ კომუნიკაციების ეროვნულ კომისიაში საკონკურსო-საატესტაციო კომისიის შექმნის შესახებ“ კომისიის თავმჯდომარის 2015 წლის 21 დეკემბრის N6/31 ბრძანების საფუძველზე მოქმედი საკონკურსო-საატესტაციო კომისია;

	ატესტაციის წესი

	„საქართველოს კომუნიკაციების ეროვნული კომისიის აპარატის ორგანიზაციული ცვლილებების განხორციელებისა და კომისიის აპარატში დასაქმებულთა ატესტაციის წესის დამტკიცების თაობაზე კომისიის 2016 წლის 23 სექტემბრის N652/22 გადაწყვეტილებით დამტკიცებული სსიპ „საქართველოს კომუნიკაციების ეროვნულ კომისიაში დასაქმებულთა ატესტაციის წესი“;

	ატესტაცია

	კომისიაში დასაქმებულთა შეფასება ატესტაციის წესის შესაბამისად ზოგადი უნარებისა და მენეჯერული უნარების ტესტებისა და გასაუბრების გზით; 

	ატესტაციას დაქვემდებარებული პირი

	კომისიის აპარატში დასაქმებული, რომელიც წინამდებარე წესის შესაბამისად ექვემდებარება ატესტაციას;

	ტესტირება

	სსიპ შეფასებისა და გამოცდების ეროვნული ცენტრის მიერ ადმინისტრირებული ტესტები ზოგად უნარებსა და მენეჯერულ უნარებში. 

	გასაუბრება
	ატესტაციის წესით განსაზღვრული ატესტაციის მეორე - გასაუბრების ეტაპი;

	ოქმი

	საკონკურსო-საატესტაციო კომისიის დასკვნების შემაჯამებელი დოკუმენტი, რომელიც ხელმოწერილია საკონკურსო-საატესტაციო კომისიის დამსწრე წევრთა მიერ;

	საატესტაციო ფურცელი  

	დასაქმებულის ატესტაციის შედეგების შემაჯამებელი დოკუმენტი, რომლის ნიმუშიც წარმოდგენილია დანართ 1-ის სახით. 




მუხლი 3. საკონკურსო-საატესტაციო კომისიის შემადგენლობა
1. საკონკურსო-საატესტაციო კომისიის შემადგენლობა განისაზღვრება 5 წევრით, საქართველოს კომუნიკაციების ეროვნული კომისიის თავმჯდომარის 2015 წლის 21 დეკემბრის N6/31 ბრძანების შესაბამისად.

2. საკონკურსო-საატესტაციო კომისიის შემადგენლობაში ხმის უფლების გარეშე მონაწილეობენ შესაბამისი სტრუქტურული ერთეულის ხელმძღვანელები (არსებობის შემთხვევაში).  

3. საკონკურსო-საატესტაციო კომისიასთან მოქმედებს სამდივნო, რომლის შემადგენლობაშიც შედიან კომისიის კონსულტანტები რეორგანიზაციის საკითხებში თამარ ბოკუჩავა და  თამარ ჭელიძე, ასევე, საჭიროებისამებრ, აუდიოჩაწერის წარმოების მიზნით კომისიის თავმჯდომარის შესაბამისი ბრძანებით განსაზღვრული პირი.


მუხლი 4. საკონკურსო-საატესტაციო კომისიის წევრის აცილება
1. საკონკურსო-საატესტაციო კომისიის წევრი ვალდებულია გასაუბრების დაწყებამდე წინასწარ განაცხადოს ყველა იმ გარემოების თაობაზე, რომელმაც შეიძლება მას ხელი შეუშალოს დასაქმებულის ობიექტურად შეფასებასა და მის თაობაზე დასკვნის მიუკერძოებლად გამოტანაში.

2. ამ მუხლის პირველი პუნქტით გათვალისწინებული გარემოების არსებობისას, საკონკურსო-საატესტაციო კომისიის წევრი ვალდებულია, დასაქმებულთან გასაუბრებამდე, წინასწარ, 1 სამუშაო დღით ადრე მაინც, წერილობით განაცხადოს თვითაცილება. თვითაცილების შემთხვევაში საკონკურსო-საატესტაციო კომისიის წევრი  არ იღებს მონაწილეობას დასაქმებულის შეფასებაში. თვითაცილების განცხადება დაერთვება სხდომის ოქმს დანართის სახით.

3. იმ შემთხვევაში, თუ საკონკურსო-საატესტაციო კომისიის წევრი არ განაცხადებს თვითაცილების შესახებ, ხოლო ამ მუხლის 1-ლი პუნქტით განსაზღვრული გარემოება საკონკურსო-საატესტაციო კომისიისათვის ცნობილი გახდება კონკრეტულ დასაქმებულთან გასაუბრების მიმდინარეობისას, საკონკურსო-საატესტაციო კომისიის შესაბამისი წევრის მიერ დასაქმებულის შეფასება არ იქნება გათვალისწინებული.


მუხლი 5. საკონკურსო-საატესტაციო კომისიის მუშაობის წესი
1. საკონკურსო-საატესტაციო კომისიის სხდომა უფლებაუნარიანია თუ სხდომას ესწრება წევრთა ნახევარზე მეტი, მაგრამ არანაკლებ 3 წევრისა. საკონკურსო-საატესტაციო კომისიის სხდომებს ხელმძღვანელობს საკონკურსო-საატესტაციო კომისიის თავმჯდომარე. თავმჯდომარის არყოფნის შემთხვევაში, მის მოვალეობას ასრულებს საკონკურსო-საატესტაციო კომისიის თავმჯდომარის მოადგილე.

2. გადაწყვეტილება მიღებულად ითვლება, თუ იგი მიღებულია სხდომაზე დამსწრე წევრთა უმრავლესობის მიერ. ხმების თანაბრად გაყოფის შემცთხვევაში, გადამწყვეტად ითვლება საკონკურსო-საატესტაციო კომისიის თავმჯდომარის ხმა. 

3. ატესტაციის მეორე - გასაუბრების ეტაპის ჩატარებას უზრუნველყოფს საკონკურსო-საატესტაციო კომისია, ატესტაციის წესის შესაბამისად. 

4. საკონკურსო-საატესტაციო კომისია აჯამებს დასაქმებულთან გასაუბრების შედეგებს, ტესტირებისა და გასაუბრების ეტაპებზე მიღებულ (ქულებს) შედეგებს და აკეთებს შესაბამის დასკვნებს; 

5. ამ დებულებით განსაზღვრული ფუნქციების ეფექტურად შესრულების მიზნით, საკონკურსო-საატესტაციო კომისია უფლებამოსილია მიიღოს გადაწყვეტილებები ამ მუხლის 1-ლი და მე-2 პუნქტებითთ დადგენილი წესით.

6. საკონკურსო-საატესტაციო კომისიის წევრებმა დასაქმებულთან დაკავშირებულ საკითხებზე მსჯელობისას და დასკვნების გამოტანისას უნდა დაიცვან  კონფიდენციალურობის პრინციპი.
	
7. დასაქმებულთა შეფასებისას ობიექტურობის უზრუნველყოფის მიზნით, საკონკურსო-საატესტაციო კომისიის თითოეული წევრის შეფასება კონფიდენციალურია, ისევე როგორც საკონკურსო-საატესტაციო კომისიის წევრის მიერ შევსებული შეფასების ფორმა (ატესტაციის წესის დანართი 3, „ფორმა ა“ და „ფორმა ბ“). დაუშვებელია საკონკურსო-საატესტაციო კომისიის თითოეული წევრის მიერ ინდივიდუალური შეფასების გასაჯაროვება. საკონკურსო-საატესტაციო კომისიის წევრის მიერ დასაქმებულთან დაკავშირებული შეფასებების შეჯამების, ოქმში ასახვისა და ხელმოწერისთანავე, ატესტაციის წესის დანართი 3-ით განსაზღვრული „ფორმა ა“ და „ფორმა ბ“ ექვემდებარება განადგურებას.
	
8. საკონკურსო-საატესტაციო კომისიის დასკვნა ფორმდება ოქმის სახით, რომელსაც ხელს აწერენ სხდომის თავმჯდომარე და კომისიის დამსწრე წევრები. ოქმი უნდა გაფორმდეს არაუგვიანეს 3 სამუშაო დღის განმავლობაში.

9. საკონკურსო-საატესტაციო კომისიის წევრს უფლება აქვს თავისი განსხვავებული აზრი დაურთოს ოქმს, რის შესახებაც ოქმში კეთდება შესაბამისი ჩანაწერი.

10. დასაქმებულთან გასაუბრების აუდიო ჩაწერა დასაშვებია დასაქმებულის მოთხოვნის შემთხვევაში. აუდიო ჩაწერის მოთხოვნის თაობაზე დასაქმებულმა საკონკურსო-საატესტაციო კომისიას წერილობით უნდა აცნობოს გასაუბრებამდე მინიმუმ 1 სამუშაო დღით ადრე. დასაქმებული, შესაბამის განაცხადის ფორმაზე ხელმოწერით თანხმობას აცხადებს მისი ატესტაციის მასალების (გასაუბრების შემაჯამებელი ფორმა, ოქმი, საატესტაციო ფურცელი და აუდიოჩანაწერი) გასაჯაროვების თაობაზე. ნებისმიერი სხვა სახის აუდიო/ვიდეო/აუდიოვიდეო ჩაწერა დაუშვებელია. 


მუხლი 6. ატესტაციას დაქვემდებარებულ დასაქმებულთან გასაუბრება 
1. ატესტაციის წესის შესაბამისად, ატესტაციის მეორე ეტაპს წარმოადგენს დასაქმებულთან გასაუბრება. დასაქმებული საკონკურსო-საატესტაციო კომისიასთან გასაუბრებას გაივლის ინდივიდუალურად.

2. საკონკურსო-საატესტაციო კომისია აფასებს დასაქმებულის მიერ შესრულებულ სამუშაოს,  მოტივაციას, პროფესიულ ჩვევებს და კვალიფიკაციას, ასევე სხვა მნიშვნელოვან მახასიათებლებს, დაკავშირებულს სამსახურებრივი მოვალეობის შესრულებასთან.  

3. დასაქმებულის შეფასებისას საკონკურსო-საატესტაციო კომისია ხელმძღვანელობს ატესტაციის წესით გასაუბრების ეტაპისთვის დადგენილი კომპონენტებით.

4. საკონკურსო-საატესტაციო კომისიის დამსწრე წევრთა უმრავლესობის მიერ დასაქმებულის დადებითად შეფასების შემთხვევაში, გასაუბრების ქულა  დაითვლება  ატესტაციის წესის შესაბამისად.

5. საკონკურსო-საატესტაციო კომისია უფლებამოსილია დანიშნოს განმეორებით გასაუბრება დასაქმებულის ობიექტური შეფასების უზრუნველსაყოფად, ან შესაბამისობის დადგენასთან დაკავშირებული საკითხების დაზუსტების მიზნით.
6. დასაქმებულთან გასაუბრების შემდგომ ფორმდება  საკონკურსო-საატესტაციო კომისიის გასაუბრების ეტაპის (ატესტაციის მეორე ეტაპის) შეფასების შემაჯამებელი ფორმა, რომლის ნიმუშსაც საკონკურსო-საატესტაციო კომისია ამტკიცებს შესაბამისი გადაწყვეტილებით. საკონკურსო-საატესტაციო კომისიის გასაუბრების ეტაპის შეფასების შემაჯამებელი ფორმა დასაქმებულს ჩაბარდება არაუგვიანეს მომდევნო სამუშაო დღისა.

7. ატესტაციის შედეგები შეტანილ უნდა იქნეს საატესტაციო ფურცელში (დანართი 1), რომელიც ივსება ერთ ეგზემპლარად და ერთვის დასაქმებულის პირად საქმეს. საატესტაციო ფურცელს ხელს აწერს საკონკურსო-საატესტაციო კომისიის ყველა დამსწრე წევრი და დასაქმებული. საატესტაციო ფურცლის გასაჯაროვება დაუშვებელია დასაქმებულის თანხმობის გარეშე, გარდა მე-5 მუხლის მე-10 პუნქტით გათვალისწინებული შემთხვევისა. 


მუხლი 7.  ქულათა დათვლის წესი 
1.   ატესტაციის წესით განსაზღვრული მინიმალური კომპეტენციის ზღვარი არის ამ მუხლით დადგენილი  დამარგვალების წესით მიღებული 61 ქულა.

2. დასაქმებულთა ატესტაციის ქულების შეჯამება ხორციელდება ატესტაციის წესით განსაზღვრული ფორმულის შესაბამისად.

3. ნებისმიერი მათემატიკური მოქმედების შედეგად მიღებული   ქულა   მრგვალდება მეათასედის სიზუსტით. (მათემატიკური მოქმედებებია: ატესტაციის პირველ ეტაპზე: პრიორიტეტული სუბტესტის წონაზე გამრავლება, ატესტაციის წესით განსაზღვრული შესაბამისი ფორმულით 100-ზე კონვერტაცია, პირველი ეტაპის წონაზე გამრავლება. ატესტაციის მეორე ეტაპზე: საკონკურსო-საატესტაციო კომისიის წევრთა ქულათა საშუალოს გამოთვლა, ატესტაციის წესით განსაზღვრული შესაბამისი ფორმულით 100-ზე კონვერტაცია და მეორე ეტაპის წონაზე გამრავლება.  ასევე ატესტაციის პირველი და მეორე ეტაპის ქულათა დაჯამება). 

4. მეათასედი არის რიცხვის მთელი ნაწილის მძიმით გამოყოფის შემდეგი სამი ციფრი.  მეათასედის სიზუსტის დამრგვალებისას გამოიყენება შემდეგი წესი:  რიცხვის მთელი ნაწილის შემდგომ პირველი თანრიგია მეათედი, შემდეგ მეასედი, შემდეგ მეათასედი. თუ მეათასედის  შემდგომი თანრიგი 5-ზე მეტია ან 5-ის ტოლი, მაშინ დამრგვალებისას მეათასედის თანრიგი ერთით იზრდება. თუ მეათასედის  შემდგომი თანრიგი 5-ზე ნაკლებია, მაშინ მეათასედი  უცვლელი რჩება. 


მუხლი 8.  დასაქმებულის შეფასების სახელმძღვანელო პრინციპები
1. საკონკურსო-საატესტაციო კომისია დასაქმებულის შეფასებისას ხელმძღვანელობს:  

(ა) კომისიის 2016 წლის 1 მარტის N 22 დადგენილებით დამტკიცებული სსიპ საქართველოს  კომუნიკაციების ეროვნული კომისიის დებულებით, კომისიის 2016 წლის 27 ოქტომბრის N 708/22 გადაწყვეტილებით დამტკიცებული კომისიის აპარატის საშტატო ნუსხითა და კომისიის თავმჯდომარის შესაბამისი ბრძანებით  დამტკიცებული სამუშაოთა აღწერილობებით;

(ბ) საქართველოს შრომის კოდექსით განსაზღვრული დასაქმებულთა კანონიერი უფლებებითა და ინტერესებით;

(გ) ატესტაციის შედეგებით; 

დ) საკონკურსო-საატესტაციო კომისიის მიერ დამტკიცებული სარეკომენდაციო სახის სახელმძღვანელო დოკუმენტით - „მოქმედი და ახალი საშტატო ნუსხებით განსაზღვრული თანამდებობებისთვის დადგენილი ფუნქციების შედარებითი ანალიზი“.


მუხლი 9. საკონკურსო-საატესტაციო კომისიის დასკვნა
1. ატესტაციის შედეგების მიხედვით, საკონკურსო-საატესტაციო კომისიას გამოაქვს ერთ-ერთი შემდეგი დასკვნა:
ა) დასაქმებული შეესაბამება  დაკავებულ თანამდებობას და დასაკავებელ თანამდებობას;
ბ) დასაქმებული ნაწილობრივ შეესაბამება დაკავებულ თანამდებობას (საჭიროებს კვალიფიკაციის ამაღლებას);
გ) დასაქმებული არ შეესაბამება დაკავებულ და/ან დასაკავებელ თანამდებობას.

2. დასაქმებულის მიერ ატესტაციის წესით განსაზღვრული მინიმალური კომპეტენციის ზღვარის გადალახვის შემთხვევაში, საკონკურსო-საატესტაციო კომისია ადგენს დასაქმებულის შესაბამისობას ახალი საშტატო ნუსხით განსაზღვრულ თანამდებობასთან და გამოაქვს ერთ-ერთი დასკვნა:

ა) დასაქმებული შეესაბამება დაკავებულ და დასაკავებელ თანამდებობას, თუ მის მიერ დაკავებული თანამდებობის ფუნქციები და რანგი არსებითად მსგავსია ახალი საშტატო ნუსხით განსაზღვრული თანამდებობისთვის დადგენილი ფუნქციებისა და რანგისა;

ბ) ატესტაციაში უკეთესი შედეგის მქონე დასაქმებულის გამოვლენისა და დასაკავებელ თანამდებობასთან მისი შესაბამისობის თაობაზე, თუ დასაქმებულის მიერ დაკავებული თანამდებობის ფუნქციები და რანგი არსებითად მსგავსია ახალი საშტატო ნუსხით განსაზღვრული თანამდებობისთვის დადგენილი ფუნქციებისა და რანგისა, ხოლო ახალი საშტატო ნუსხით ასეთი ფუნქციების და რანგის მქონე თანამდებობების რაოდენობა შემცირებულია.

3. მოქმედი საშტატო ნუსხით განსაზღვრული თანამდებობა ითვლება გაუქმებულად და/ან შემცირებულად თუ:
3.1.  მოქმედი საშტატო ნუსხით განსაზღვრული თანამდებობა ახალი საშტატო ნუსხით გათვალისწინებული არ არის არსებითად იგივე ფუნქციით და რანგით და ახალ საშტატო ნუსხაში წარმოდგენილია: 
ა) არსებითად მსგავსი ფუნქციებით, მაგრამ განსხვავებული (მაღალი ან დაბალი) რანგით;
ბ) ნაწილობრივ მსგავსი
 ფუნქციებით, იგივე, მაღალი ან დაბალი რანგით.
3.2. მოქმედი საშტატო ნუსხის არსებითად მსგავსი ფუნქციითა და იგივე რანგის შესაბამისი თანამდებობა ახალი საშტატო ნუსხით გათვალისწინებული არ არის. 
4. ამ მუხლის მე-3 პუნქტის 3.1. ქვეპუნქტის გათვალისწინებით, საკონკურსო-საატესტაციო კომისია ადგენს დასაქმებულის შესაბამისობას დასაკავებეულ თანამდებობასთან, თუ მისი კომპეტენცია (კვალიფიკაცია, გამოცდილება და პროფესიული უნარ-ჩვევები) შეესაბამება ახალი საშტატო ნუსხით განსაზღვრული თანამდებობისთვის დადგენილ საკვალიფიკაციო მოთხოვნებს.  
5. ამ მუხლის მე-3 პუნქტის 3.2. ქვეპუნქტის გათვალისწინებით,  საკონკურსო-საატესტაციო კომისია იმსჯელებს დასაქმებულისთვის მისი კომპეტენციის  (კვალიფიკაცია, გამოცდილება და პროფესიული უნარ-ჩვევები) ახალი საშტატო ნუსხით განსაზღვრულ რომელიმე თანამდებობისთვის დადგენილ საკვალიფიკაციო მოთხოვნებთან შესაბამისობის თაობაზე, ასეთი შესაძლებლობის არსებობის შემთხვევაში. 

6. საკონკურსო-საატესტაციო კომისია უფლებამოსილია რეკომენდაცია გასცეს დასაქმებულისთვის ინდივიდუალური განვითარების გეგმის შემუშავების თაობაზე, დასაქმებულის მიერ ატესტაციაში 61-70 ქულის მიღების შემთხვევაში.  

7. თუ დასაქმებულმა ვერ გადალახა ატესტაციის წესით განსაზღვრული მინიმალური კომპეტენციის ზღვარი, საკონკურსო-საატესტაციო კომისია აკეთებს დასკვნას მისი შეუსაბამობის თაობაზე დაკავებულ/დასაკავებელ თანამდებობასთან.

მუხლი 10. საკონკურსო-საატესტაციო კომისიის სამდივნო
1. საკონკურსო-საატესტაციო კომისიასთან მოქმედი სამდივნო პასუხისმგებელია: 
ა) კომისიის თავმჯდომარის შესაბამისი ბრძანების გათვალისწინებით, გასაუბრების გრაფიკის მომზადებაზე და მისი საკონკურსო-საატესტაციო კომისიასა და დასაქმებულთან შეთანხმებაზე; 

ბ) საკონკურსო-საატესტაციო კომისიის სხდომების ოქმების მომზადებასა და შესაბამისი რეესტრის წარმოებაზე, ასევე საატესტაციო ფურცლის შედგენაზე;

გ) საკონკურსო-საატესტაციო კომისიის დავალებით,  სხვა დავალებების შესრულებზე.

2. საჭიროებისამებრ, აუდიოჩაწერას აწარმოებს კომისიის თავმჯდომარის შესაბამისი ბრძანებით განსაზღვრული პირი.

3. საკონკურსო-საატესტაციო კომისიის სამდივნო და ამ მუხლის მე-2 პუნქტით განსაზღვრული პირი ვალდებულნი არიან დაიცვან კონფიდენციალურობა საქართველოს კომუნიკაციების ეროვნული კომისიის შინაგანაწესის შესაბამისად.

4. საკონკურსო-საატესტაციო კომისიის სამდივნო, ატესტაციას დაქვემდებარებულ თითოეულ დასაქმებულთან დაკავშირებით სხდომაზე განსახილველად   წარადგენს შემდეგ დოკუმენტაციას: 

ა) ატესტაციის პირველი ეტაპის - ტესტირების შედეგებს;

ბ) ატესტაციას დაქვემდებარებული დასაქმებულის თვითანგარიშს;   

გ) სტრუქტურული ერთეულის ხელმძღვანელის შეფასებას/მსჯელობას უშუალო დაქვემდებარებაში მყოფი დასაქმებულის მიერ წარმოდგენილ თვითანგარიშზე; 
 
დ) დასაქმებულის პირად საქმეს.

5. საკონკურსო-საატესტაციო კომისიის სხდომის მასალების შენახვის წესს განსაზღვრავს კომისიის თავმჯდომარე.


მუხლი 11. ატესტაციის შედეგების გასაჩივრება
ატესტაციას დაქვემდებარებულ პირს უფლება აქვს, ატესტაციის შედეგები გაასაჩივროს საქართველოს კანონმდებლობის შესაბამისად, სასამართლოში.



მუხლი 12. ცვლილებების შეტანა
წინამდებარე დებულებაში ცვლილების შეტანა შესაძლებელია საქართველოს კომუნიკაციების ეროვნული კომისიის გადაწყვეტილებით.

